
Deh! chi pêu senza cianze e senza sdegno

Vedde ommi in sacrifizii e in eroismo

Pari a-i Greci e a-i Romani con indegno

E detestabiliscimo cinismo

Lasciæ povei e erranti in mezo a ûn regno

Ch’ô l’aviä a-ô so governo l’egöismo:

E fra lô ô sommo confinôu in sce un schêuggio

Incoronôu de spiñe e non d’ofêuggio!

Ma i ægue un giorno torniân ciæe, deposta

Quella sûccida bratta tutta a-ô fondo,

Che a rendie storbie remesciava a posta

Di nemixi d’Italia ô brasso immondo:

A veitæ tornâ a galla a vegniä esposta

Scoverta e netta in faccia a tutto ô mondo;

E gh’applaudiân i posteri, ommi estranei

A-e lotte di partii contemporanei!..

Pù a ti, Colombo, ô tempo ô fâ raxon:

Di atri ô nomme aviä questo Continente.

Ma per ti solo immensa ammirazion:

No forma a fama un nomme inconclûdente,

Nè ô scassa a storia, o ammermâ a convinzion!..

Decantôu da Levante a l’Occidente

Sä ô nomme de COLOMBO!.. ecco un mondiale

Titolo e un monumento senza eguale!

Benchè in parte l’Eroe ô se rallegrasse

Pe questa consolante profezia;

Paiva, che allôa a so gioia contûrbasse

Un grave senso de malinconia,

A-ô pensâ, quanto ingiûsta se mostrasse

L’invidia ne-a so raggia aspra e accania,

E quanto foise ingrata e disûmana

Contro i ommi ciù degni a razza ûmana.

